
Кредит беру туралы шартты бұзу және ортақ түрде несие берешекті өндіру туралы

Талап қоюшы «Е» әлеуметтік-кәсіпкерлік корпорациясы (бұдан әрі – Корпорация) жауапкерлер «Н-2020» ЖШС-ға (бұдан әрі – Серіктестік), С.-ға, Г.-ға, К.-ге, Ж.-ға, Д.-ға: - Корпорация мен Серіктестіктің арасындағы 2013 жылғы 20 желтоқсанда жасалған № 153/ДКПК кредит беру туралы шартты (бұдан әрі – Шарт) бұзу және ортақ түрде 6 423 946 теңге несие берешекті өндіру туралы талап қою арызымен сотқа жүгінген. Шығыс Қазақстан облысы Зайсан аудандық сотының 2018 жылғы 1 қазандағы шешімімен талап қою арызы ішінара қанағаттандырылған. Шарт бұзылып Корпорация пайдасына Серіктестіктің және жауапкерлерден: - бірлескен ортақ түрде 5 002 899 теңге; - мемлекет пайдасына үлесті түрде 150 087 мемлекеттік баж өндірілген. 
Шығыс Қазақстан облыстық сотының азаматтық істер жөніндегі сот алқасының 2019 жылғы 14 қаңтардағы қаулысымен бірінші сатыдағы соттың шешімі өзгертілген. Сот актісінің жауапкерлер С.-дан, Г.-дан, Ж.-дан, Д.-дан ортақ түрде қарызды өндіру туралы бөлігінің күші жойылып, жауапкерлерге қатысты ортақ түрде қарызды өндіру туралы талаптардан бас тартылған. Корпорацияның пайдасына Серіктестіктен және К.-дан 663 912 теңге өндірілген. Серіктестіктен және К.-ден мемлекет пайдасына үлесті түрде 19 917 теңге мемлекеттік баж әрқайсысынан 9 958 теңгеден өндірілген. Шешімнің өсімпұл өндіруден бас тартқан бөлігінің сома мөлшері 1 387 126 теңгеден 1 587 126 теңгеге дейін ұлғайтылған. 
Шешімнің қалған бөлігі өзгеріссіз қалдырылған. Жауапкер К. өзінің өтінішхатында осы іс бойынша қабылданған апелляциялық сот алқасының қаулысымен келіспейтіндігін және соттың тұжырымдары істің мән-жайына, материалдық және процестік құқық нормаларына сәйкес келмейтінін көрсетіп, қаулыны өзгертіп, өзіне қатысты қарыз сомасын азайтуды сұраған. Корпорация өзінің қарсы пікірінде апелляциялық сатыдағы соттың қаулысын қайта қарау туралы өтінішхаттың негізсіз екенін көрсетіп, оны қанағаттандырусыз қалдыруды сұраған. 
Сот алқасы іс бойынша К.-нің, А.-ның өтінішхатты қолдаған түсініктерін, Корпорация өкілінің қарсы пікірін тыңдап, істі апелляциялық сатыдағы сотқа қайта қарауға жолдау қажеттілігі туралы прокурордың қорытындысын тыңдап, өтінішхаттың уәждерін талқылай отырып, іс құжаттарын зерделеп, келесі тұжырымға келді. 
Сотта анықталғандай, Қазақстан Республикасы Үкіметінің 2013 жылғы 19 маусымдағы № 636 қаулысымен «Жұмыспен қамту - 2020 жол картасы» мемлекеттік бағдарламасы бекітілген. Аталған бағдарлама жұмыспен тұрақты және нәтижелі қамтуды ұйымдастыруға, жұмыссыздықты қысқарту арқылы халықтың әл-ауқатын арттыру үшін жәрдемдесуге бағытталған. «Микроқаржы ұйымдарына және кредиттік серіктестіктерге конкурстық негізде кредит беру қағидаларын бекіту туралы» Қазақстан Республикасы Үкіметінің 2011 жылғы 18 шілдедегі № 819 қаулысымен өңірлерде уәкілетті ұйым - Корпорация кұрылған. Корпорация өзінің қарсы пікірінде апелляциялық сатыдағы соттың қаулысын қайта қарау туралы өтінішхаттың негізсіз екенін көрсетіп, оны қанағаттандырусыз қалдыруды сұраған. 
Шарттың 1.1-бөлігіне сәйкес Серіктестікке жылдық сыйақы мөлшері 5,64 жылдық пайызбен 5 жыл мерзімге, яғни 2018 жылғы 15 маусымға дейін жалпы сомасы 9 800 000 теңге несие берілген. Серіктестіктің жарғысына сай оның құрылтайшылары - жеке тұлғалар А. С., Г., К., Ж. және Д. болып бекітілген.
 Құрылтайшылардың шешімімен Серіктестіктің төрағасы болып А. тағайындалған. Шарттың талаптары орындалмаған не тиісті түрде орындалмаған жағдайда жауапкерлер Серіктестіктің құрылтайшылары ретінде барлық мүліктерімен ортақ түрде Корпорацияның алдында жауап беру туралы кепілдік шарттарына келісімдерін берген (бұдан әрі – Кепілшарттар). Бірінші сатыдағы сот Серіктестік тарапынан несие шарты бойынша белгіленген міндеттемелер ішінара орындалғанын, несие берілген көлемде және мерзімде толық қайтарылмағанын ескере отырып, шарттың бұзылуға жататыны және шарт бойынша кепілшартқа қол қойған жауапкерлер міндеттемелерді орындамағаны үшін ортақ тәртіппен жауап береді деген тұжырымға келген. 
Апелляциялық сот алқасы жауапкерлер С., Г., Ж. және Д.-лардан Серіктестіктен алған несие сомаларын толық қайтарғанын негізге алып, олар ортақ жауапкершіліктен босатылуы тиіс деген қорытындыға келген. Сонымен қатар К. тарапынан несие қарыз сомасы толық төленбегендіктен, ол ортақ жауапкершіліктен босатылуға жатпайды деп тұжырымдаған. Қазақстан Республикасы Азаматтық процестік кодексінің (бұдан әрі – АПК) 412-бабының талаптарына сәйкес апелляциялық шағым прокурордың өтінішхаты бойынша апелляциялық сатыдағы сот істе бар және АПК-нің 413-бабы екінші бөлігінің талаптарына сәйкес ұсынылған материалдар бойынша істің нақты мән-жайларының анықталуының, материалдық құқық нормаларының қолданылуы мен түсіндірілуінің дұрыстығын, сондай-ақ істі қарау мен шешу кезінде азаматтық процестік заң нормаларының сақталуын тексереді. 
Апелляциялық сот алқасының тұжырымдары іс үшін маңызы бар мән-жайлардың дұрыс анықталмауының материалдық және процестік құқық нормаларының бұзылуының негізінде жасалған. Жауапкерлердің кепілшарттар бойынша алған міндеттемелері ортақтасқан деп танылады. Өз кезегінде бұл міндеттемелер Серіктестіктің Корпорацияның алдында шартта көзделген талаптарын тиісті түрде орындалуын қамтамасыз етуге бағытталған. Қазақстан Республикасы Азаматтық кодексінің (бұдан әрі – АК) 287-бабының 3-тармағында көрсетілген борышкерлер ортақтасып мiндеттi болған жағдайда несие берушi барлық борышкерлерден де, жеке-жеке алғанда олардың кез келгенiн де, оның үстiне борышты түгелдей де, бөлшектеп те орындауды талап етуге құқылы. 
Ортақтас борышкерлердің бiрiнен толық қанағаттанбаған несие берушi алынбағанды ортақтас борышкерлердің қалғандарынан талап етуге құқылы. Борышкерлердің бiрiншi ортақтастық мiндеттi толық орындауы қалған борышкерлерді несие берушi үшiн орындаудан босатады. Аталған материалдық құқық нормасының мазмұны мен мағынасына сәйкес ортақтас борышкерлер мiндеттеме толық орындалғанға дейiн мiндеттi болып қала бередi. Яғни, апелляциялық сот алқасының жауапкерлер С.-ны, Г.-ны, Ж.-ны және Д.-ны ортақтас жауапкершіліктен босатуы, сонымен қатар К. тарапынан несие қарыз сомасы толық төленбегендіктен, ол ортақтас жауапкершіліктен босатылуға жатпайды деген тұжырымдары заңға қарама -қайшы болып табылады. Алайда апелляциялық сот алқасы істі дұрыс қарау және шешу үшін маңызы бар бұл мән-жайға тиісті құқықтық баға бермеген. 
Сонымен қатар іс материалдарынан анықталғандай, Шығыс Қазақстан облысы Зайсан аудандық сотының 2018 жылғы 23 қазандағы үкімімен (бұдан әрі – Сот үкімі) Серіктестіктің құрылтайшысы мен директоры А. Корпорацияның шарт бойынша сеніп берілген мүлкін талан-таражға салғаны үшін Қазақстан Республикасы Қылмыстық кодексінің 189-бабы, үшінші бөлігінің 1) тармағымен сотталған. АПК-нің 1 - бабының үшінші бөлігінде Қазақстан Республикасының азаматтық сот ісін жүргізу туралы заңнамасы азаматтық, отбасылық, еңбек, тұрғын үй, қаржы, шаруашылық, жер және басқа құқықтық қатынастардан туындайтын даулар бойынша істерді, сондай-ақ ерекше жүргізілетін істерді қарау тәртібін белгілейтіні көзделген. АПК-нің 4-бабына сәйкес азаматтардың, мемлекеттің және заңды тұлғалардың бұзылған немесе даулы құқықтарын, бостандықтары мен заңды мүдделерін қорғау және қалпына келтіру, азаматтық айналымда және жария - құқықтық қатын астарда заңдылықты сақтау, дауды бейбіт жолмен реттеуге жәрдемдесу, құқық бұзушылықтардың алдын алу мен қоғамда заңға және сотқа құрметпен қарауды қалыптастыру азаматтық сот ісін жүргізудің міндеттері болып табылады. 
АК-нің 336-бабының 1-тармағында көрсетілгендей, кепiлдiк және кепiлгерлік өздерi қамтамасыз еткен мiндеттеменiң тоқтатылуымен бiрге, егер шартта кепiлдiкті тоқтатудың өзге де жағдайлары көзделмесе, сондай-ақ осы мiндеттеме кепiл мен кепiлгердің жауапкершiлiгiн соңғылардың келiсiмiнсiз арттыруға немесе өзге де теріс салдарларға алып келмейтіндей болып өзгерген жағдайда тоқтатылады. 
Апелляциялық сот алқасы жауапкерлерден Корпорацияның пайдасына өндіруге жататын несие берешегінің нақты сомасын анықтамаған. Істің мұндай тұрғысында, сот алқасы өтінішхатта көрсетілген мән - жайлар өз дәлелін тапты деп санайды. Апелляциялық сот алқасының жіберген кемшіліктері елеулі болып табылады, өйткені бұл кемшіліктер істің дұрыс шешілмеуіне әкеп соққан. 
Жоғарыда баяндалғанның негізінде Қазақстан Республикасы Жоғарғы Сотының азаматтық істер жөніндегі сот алқасы апелляциялық сатыдағы сот қаулысының күшін жойып, азаматтық істі Шығыс Қазақстан облыстық сотының азаматтық істер жөніндегі сот алқасына судьялардың басқа құрамында жаңадан қарауға жолдады. К.-нің өтінішхаты ішінара қанағаттандырылды. 

